ТҮРЭМГИЙЛЭХ ЗАН ҮЙЛ БОЛОН БИЕ ХҮНИЙ ОНЦЛОГ, ТҮГШҮҮРИЙН ТҮВШНИЙ ХАРИЛЦАН ХАМААРАЛ

Abstract: Nowadays, it is recognized that aggression has a positive and negative aspects. Negative type of aggression includes hostility, indignation, resentment, revenge, psychological and physical violence and impinging on the rights of others to live. In recent years, the number of possible crimes committed by people with aggressive behavior in Mongolia has been increasing. The number of victims suffered from this type of crimes make up one third of the total victims. (NSC, 2019). Therefore, there is a need to study the psychological factors of aggression. The study was conducted using the following methods: test on types of aggression, The Spielberger State-Trait Anxiety Inventory, Five-factor personality inventory (Five Factor Model) by Costa and McCrae, Aggression Questionnaire (AQ) by Western Psychological Services. Statistical processing was done with the SPSS 21 program. There are five basic types of aggression: Physical Aggression, Verbal Aggression, Anger, Hostility, and Indirect Aggression. As a result of the study, sensitive, irresponsible traits and trait anxiety are correlated with aggressive behavior. Men tend to be more aggressive than woman, and children tend to be more aggressive than adults.

Удиртгал
Монгол улсад 2018 оны байдлаар гэмт хэргийн бүртгэгдсэн тоо нийт 36,220 байна. Үүнээс хүний амьд явах эрхийн эсрэг тоо, хүний эрүүл мэндийн халдашгүй байдлын эсрэг, хүний халдашгүй чөлөөтэй байх эрхийн эсрэг, хүний бэлгийн эрх чөлөө, халдашгүй байдлын эсрэг, олон нийтийн айлгүй байдлын эсрэг, хүрээлэн байгаа орчны эсрэг г.м. түрэмгийлэх зан үйлээр үйлдэгдсэн байж болзошгүй гэмт хэргийн тоо 2018 онд 11 мянга гаруй байсан ба энэ нь сүүлийн 10 жилийн дундажтай харьцуулбал 39%-иар өндөр байгаа юм. Мөн манай оронд гэмт хэргийн улмаас хохирогчийн тоо 2018 онд 33,566 хүн байгаа ба дээрх гэмт хэргүүдийн улмаас хохирсон иргэдийн тоо 11 мянга гаруй буюу 35,3%-ийг эзэлж байгаа юм (ҮСХ, 2019).
Түрэмгийлэл нь латин хэлний “aggredi” буюу “халдах” гэсэн үгнээс гаралтай. Сэтгэл судлалд түрэмгийллийг хоорондоо ялгаатай тайлбарласан үндсэн 3 үзэл баримтлал байдаг. Нэрт сэтгэл судлаач психоанализийг үндэслэгч З. Фрейд түрэмгийллийг хүний төрөлх зөн билэгтэй, Д. Доллард түрэмгийллийг бухимдалтай холбон тайлбарладаг. Ингэхдээ түрэмгийлэл нь зөвхөн бухимдал үүсгэсэн өдөөгчөөс гадна, бие хамгаалах болон хариу барих чадваргүй объектод чиглэдэг байна. Түүнчлэн түрэмгийллийг тодорхой тогтолцоон дор нийгмээс суралцдаг зан үйл гэж үздэг бөгөөд эхлээд энэ зан үйлийг бусдаас ажиглаж, дараа нь өдөөгч гадаад хүчин зүйлсийн нөлөөгөөр үйлдэж, тодорхой давтамжтайгаар үйлдсэний дараа бэхэждэг хэмээн нийгэмтэй холбон С.Халл, А.Бандура нар тайлбарласан байдаг109.

Орчин үед түрэмгийллийг адаптив шинж чанартай хэмээн ойлгодог болсон. Нэг талаасаа түрэмгийлэл нь бие хүний динамик идэвхтэй тодорхойлолт болж дасан зохицох үйл явцад тусалдаг бол нөгөө талаас энэ зан чанарын хэт илрэл нь өөрийн гэсэн хор уршгийг авчирдаг. Түрэмгийллийн эерэг хэлбэр нь бусдад хор уршиг учруулахгүйгээр тодорхой зорилгод хүрэх, амжилт гаргах, саад бэрхшээлийг даван туулахад чиглэсэн зан үйл юм. Түрэмгийллийн сөрөг хэлбэрт дайсагнал, зэвүүцэл, хорсол, өшөө авалт, сэтгэл зүйн болон бие махбодын хүчирхийлэл, хүний амьд явах эрхэд халдах зэргийг багтаан ойлгодог2. Иймээс дээр дурдагдсан гэмт хэргүүдийн учир шалтгааныг түрэмгийлэх зан үйлтэй холбож тайлбарлах, түрэмгийллийн сэтгэл зүйн хүчин зүйлсийг судлах үндэслэл бий болж байна. Түрэмгийлэл хүний зан үйлд олон хэв маягаар илэрнэ хэмээн судлаачид үздэг. Доорх хүснэгтэд “Western Psychological Services” сэтгэл зүйн зөвлөх үйлчилгээ үзүүлэх байгууллагаас гаргасан сэтгэц оношилгооны арагт багтах түрэмгийллийн хэв маягуудын зан үйлийн илрэлийг тайлбарлалаа.
Хүснэгт 1. Түрэмгийллийн хэлбэр, зан үйлийн илрэл

	Түрэмгийллийн хэлбэр
	Зан үйлийн илрэл

	Physical Aggression (PA)
	Биеийн түрэмгийлэл
	Биеийн хүчээр бусдыг түрэмгийлэх, цохих, түлхэх, юм шидэх, гэмтээх гэсэн эрсдэлтэй зан үйл гаргах

	Verbal aggression (VA)
	Үгийн түрэмгийлэл
	Доромжилсон үг хэллэг хэрэглэн бусдыг түрэмгийлэх, өндөр дуу хоолой, тушаах ярианы өнгөөр харилцах, бусдыг егөөдөх, ёс бус үг хэллэг хэрэглэх

	Anger (A)
	Уур хилэн
	Амархан бухимдаж, огцом уурлаж, хилэгнэх, бие хянах чадваргүй байх

	Hostility (H)
	Дайсагнал
	Бухимдал түрүүлсэн хүнд өс санах, дайсагнасан, сөрөг хандах

	Indirect Aggression (IA)
	Дам түрэмгийлэл
	Амьтай биш зүйлсэд уур хилэнгээ гаргах, хана, хаалга цохих, өшиглөх, эд зүйлсийг авч шидэх, эвдлэх, урах тастах, хэмхлэх


Судалгааны зорилго:
Түрэмгийлэх зан үйлийн хэлбэр болон бие хүний онцлог, түгшүүрийн түвшинг хамааруулан судлах
Судалгааны арга зүй:
1. Түрэмгийллийн хэв маягийг тодорхойлох арга110
Энэхүү арга нь биеийн, үгийн, уурлан хилэгнэх, дам, дайсагнах зэрэг дээр дурдагдсан түрэмгийллийн үндсэн 5 хэв маягийн судлаж бие хүний зонхилох түрэмгийллийн хэв шинжийг илрүүлдэг байна.
2. Түгшүүрийг судлах Ч.Д. Спилбергерийн арга
Энэхүү арга нь бие хүний суурь түгшүүрийн болон тухайн нөхцөл байдлын түгшүүрийн түвшинг тогтоох боломж олгодог.
3. Бие хүний 5 хүчин зүйлийн Мак-Крае Костагийн арга
Энэхүү бие хүний онцлогийг илрүүлэх арга нь сэтгэл судлалын салбарт өргөн хэрэглэгддэг аргуудын нэг бөгөөд, бие хүний нээлттэй, нийтэч, эвсэг, хариуцлагатай, мэдрэмтгий гэх зэрэг зан төлөвийн илрэлийг хэмжих боломж олгодог.
Судалгааны түүвэр:
Хүүхэд болон насанд хүрэгчид гэсэн 2 бүлгээр түүвэрлэн нийт 200 хүнээс санамсаргүй түүврийн аргаар өгөгдлийг цуглуулсан.

110	Western Psychological Services (2000)

Судалгааны үр дүн:
Судалгааны эхний шатанд түрэмгийллийн хэв маяг нас болон хүйснээс хамааран ялгаатай эсэхийг SPSS 21 программын тусламжтай шалгаж үзсэн. Уур хилэн (p=0.01), дайсагнал (p=0.03), дам түрэмгийлэл (p=0.02) үзүүлэлтээр түрэмгийллийн хэв маяг хүйсийн хувьд ялгаатай харагдаж байна, ингэхдээ эрэгтэйчүүд илүү түрэмгийлэх хандлагатай байна. Насанд хүрэгчид болон хүүхдүүдийн бие махбодын түрэмгийллийн хэв маяг хоорондоо (p=0.01) статистик үзүүлэлтээр ялгаатай байна. Ингэхдээ хүүхдүүд илүү түрэмгийллийн зан үйл гаргах хандлагатай байна. Үүнээс үзэхэд хүүхэд насанд хүрэгчидтэй харьцуулахад, эрэгтэйчүүд эмэгтэйчүүдтэй харьцуулахад түрэмгийлэл илүү өндөртэй байна.
Судалгааны дараагийн шатанд түрэмгийллийн хэв маяг болон бие хүний зан төлөвийн онцлог болон нөхцөл байдлын түгшүүр, бие хүний түгшүүрийн үзүүлэлтүүдийн хооронд харилцан хамаарлыг Спирмений аргыг ашиглан судалсан. Судалгаанд оролцогчдын биеийн түрэмгийлэл нь бие хүний хариуцлагатай зан чанартай -.294** урвуу  хүчтэй,  невротик  буюу мэдрэмтгий зан чанар нь дайсагналтай -.273** урвуу хүчтэй, уур хилэнтэй -.205* сул урвуу харилцан хамааралтай байна (хүснэгт 2). Бусад бие хүний зан төлөвийн онцлог болон түрэмгийллийн хэв маягийн хооронд харилцан хамаарал илрээгүй. Үүнээс үзвэл хариуцлагатай зан чанартай хүн биеийн хүчээр бусдыг түрэмгийлэх зан үйл гаргадаггүй, харин хариуцлагын мэдрэмж багатай хүн бусдыг болон өөрийгөө гэмтээх эрсдэлтэй зан үйл гаргах биеийн түрэмгийлэл өндөртэй байх хандлагатай байна. Түүнчлэн мэдрэмтгий зан төлөвтэй хүн огцом уурлах түрэмгийллийн илрэл гаргадаггүй, бусдад өс хонзон санаж дайсагнах зан үйлийн илрэл багатай байж, харин мэдрэмтгий бус, зарим талаараа өөртөө итгэлтэй хэв маягийн зан төлөвтэй хүн бусдад дайсагнах, уур хилэнгээ ил гаргах хандлагатай байдаг байна.
Хүснэгт 2. Түрэмгийллийн хэв маяг болон бие хүний зан төлөвийн харилцан хамаарал

	
	Spearman’s rho
	Нийтэч
	Эвсэг
	Хариуцлагатай
	Мэдрэмтгий
	Нээлттэй

	
Биеийн түрэмгийлэл
	Correlation Coefficient
	.048
	-.194
	-.294**
	-.082
	-.011

	
	Sig.(2-tailed)
	.638
	.053
	.003
	.415
	.911

	
	N
	200
	200
	200
	200
	200

	
Үгийн түрэмгийлэл
	Correlation Coefficient
	.053
	.042
	-.118
	-.086
	-.006

	
	Sig. (2-tailed)
	.604
	.679
	.241
	.395
	.956

	
	N
	200
	200
	200
	200
	200

	
Уур хилэн
	Correlation Coefficient
	.042
	.032
	-.062
	-.205*
	-.009

	
	Sig. (2-tailed)
	.681
	.753
	.538
	.041
	.929

	
	N
	200
	200
	200
	200
	200

	
Дайсагнал
	Correlation Coefficient
	.011
	-.169
	-.180
	-.273**
	.088

	
	Sig. (2-tailed)
	.913
	.094
	.074
	.006
	.384

	
	N
	200
	200
	200
	200
	200

	
Дам түрэмгийлэл
	Correlation Coefficient
	-.061
	-.079
	.150
	-.169
	.083

	
	Sig. (2-tailed)
	.548
	.434
	.135
	.093
	.412

	
	N
	200
	200
	200
	200
	200


Мөн судалгаанд оролцогчдын бие хүний болон нөхцөл байдлын түгшүүр түрэмгийллийн хэв маягийн дараах харилцан хамааралтай байгааг илрүүлсэн (хүснэгт 3.). Дайсагнах түрэмгийллийн хэв маяг нөхцөл байдлын түгшүүртэй -.254* урвуу сул, бие хүний түгшүүртэй
.211* шууд сул тус тус хамааралтай байна. Харин бусад түрэмгийллийн хэв маяг болон түгшүүрийн хооронд харилцан хамаарал илрээгүй байна.

Хүснэгт 3. Түрэмгийллийн хэв маяг болон түгшүүрийн харилцан хамаарал

	
	
	Биеийн
түрэмгийлэл
	Үгийн
түрэмгийлэл
	Уур
хилэн
	Дайсагнал
	Дам
түрэмгийлэл

	Нөхцөл байдлын түгшүүр
	Correlation Coefficient
	-.016
	-.013
	-.137
	-.254*
	-.194

	
	Sig.(2-tailed)
	.872
	.900
	.173
	.011
	.053

	
	N
	200
	200
	200
	200
	200

	Бие хүний түгшүүр
	Correlation Coefficient
	.005
	.000
	.087
	.211*
	.167

	
	Sig.(2-tailed)
	.960
	.997
	.390
	.036
	.096

	
	N
	200
	200
	200
	200
	200


Сэтгэл судлаач Спилбергерийн тодорхойлсноор нөхцөл байдлын түгшүүр нь бэрхшээлтэй, стресстэй нөхцөл байдалд орж байгаа хүнд илэрдэг, сэтгэл зүйн хувьд таагүй байдал үүсэж, түгших сэтгэлийн мэдрэмжийг илтгэнэ. Энэ түгшүүр нь стресстэй нөхцөл байдлын нөлөөллөөс хамаарч янз бүрийн эрч хүчээр тодорхойлогддог тогтвортой бус шинжтэй. Субъектийн одоогийн түгшүүрийн түвшинг тооцоолох төдийгүй стресстэй нөхцөл байдлын нөлөөн дор байгаа эсэх, түүний нөлөөллийн эрч хүчийг тодорхойлно. Үүнээс үзвэл нөхцөл байдлын түгшүүр өндөртэй бие хүн бусдад дайсагнах хэв маяг буюу өс хонзон санах, өрсөлдөх гэх мэт сөрөг хандлага гаргадаггүй. Стрессийн нөхцөл байдалд байгаа хүн нь стрессийн орчиндоо зохицож, асуудлыг шийдвэрлэхэд эрч хүчээ зарцуулж, түрэмгийлэх “сөхөөгүй” байдаг байна.
Харин бие хүний түгшүүр өндөртэй буюу суурь айдас, сэтгэл зовнил ихтэй хүний энэ онцлог зан үйлд нь бухимдал төрүүлсэн хүнд өс санах, дайсагнах хэв маягаар илэрдэг байна. Бие хүний түгшүүр нь хүүхэд ахуй насанд сэтгэл зүйн шарх авснаар үүсдэг бөгөөд амьдралын турш тогтонги хэв маягтай байж, аливаа стресс үүсгэх нөхцөл байдлыг өөрийг нь заналхийлж буйгаар ойлгож хүлээж авах, аливаа өдөөгчид стрессийн байдлаар хариу үйлдэл үзүүлэх, түгших хандлага, бие хүний сэтгэлийн зовнил юм.
Дүгнэлт:
Судалгааны үр дүнгээс үзэхэд бие хүний түгшүүрийг буруулснаар аливаа цочроогчийг өөрийг нь заналхийлж буйгаар “алдаатай” бус эрүүлээр хүлээж авах, хариу дайсагнасан байдал, түрэмгийллийн зан үйл гаргахгүй байх нөхцөл болно. Бие хүнд мэдрэмтгий зан чанар үүссэн учир шалтгааныг илрүүлж, энэ зан чанартай ажилласнаар уур хилэнд автах түрэмгийллийн зан үйлд нөлөөлж болох юм. Бие хүний хариуцлагатай зан чанар, нийгмийн өмнө хариуцлагаа ухамсарлах, нийгмийн хэм хэмжээг даган мөрдөх, өөрийн үйлдэл, түүний үр дагаврыг тооцоолох чадварыг нэмэгдүүлснээр биеийн түрэмгийлэл үйлдэх, бусдыг гэмтээх эрсдэлтэй зан үйлээс сэргийлэх боломжтой юм. Түүнчлэн хүүхдийг бага наснаас нь суурь түгшүүр үүсгэх, мэдрэмтгий эмзэг зан чанар бий болгох хүчин зүйлсээс хамгаалж, өсөн торних, хүмүүжих гэр бүлийн болон нийгмийн ая таатай орчин бүрдүүлж, хариуцлагатай зан чанарыг гэр бүлийн болон сургалтын орчинд төлөвшүүлэх нь ирээдүйд түрэмгийлэх зан үйл гаргахаас урьдчилан сэргийлэх, цаашилбал гэмт хэрэгт холбогдохоос сэргийлэх нэг арга зам гэж дүгнэж байна.

